
Raporti i vitit 2012 mbi trafikimin e personave 
KOSOVA (Niveli 2)  

 

Kosova është burim, destinacion dhe ndoshta vend transit për gra dhe fëmijë që i 
nënshtrohen trafikimit për seks dhe për fëmijë që i nënshtrohen lypjes së detyruar. 
Shumica e viktimave të trafikimit për seks që shfrytëzohen në Kosovë janë kosovare. 
Fëmijët nga Kosova dhe vendet fqinje shfrytëzohen për lypje të detyruar brenda 
Kosovës. Shumica e viktimave të huaja të prostitucionit të detyruar janë femra të reja 
nga Evropa Lindore, duke përfshirë Moldavinë, Shqipërinë, Poloninë dhe Serbinë. Gratë 
dhe fëmijët nga Kosova i nënshtrohen prostitucionit të detyruar, martesave të 
nënshtruara dhe punës së detyruar në mbarë Evropën. Policia e Kosovës raporton se 
trafikantët i shfrytëzonin viktimat e trafikuara më tepër në shtëpi private sesa në bare 
dhe kafene. Qeveria e Kosovës nuk u përmbahet tërësisht standardeve minimale për 
eliminimin e trafikimit; megjithatë, ajo është duke bërë përpjekje të mëdha për ta bërë 
këtë. Qeveria vazhdoi t’i zbatonte procedurat e veta standarde të operimit dhe 
standardet minimale të përqendruara në viktima për t’u kujdesur për viktimat e trafikimit. 
Përpjekjet e Qeverisë për parandalimin e trafikimit vazhduan të jenë shumë të 
fuqishme, duke përfshirë apelet e gjera në media, përqendrimin në rini dhe koordinimin 
qeveritar në shumë nivele. Megjithatë, organizatat ndërkombëtare vërejtën që gjyqësia 
dhe prokurorët nuk ishin të pajisura siç duhet për t’i ndjekur penalisht rastet e trafikimit, 
duke rezultuar kështu në përgjegjësi të dobët të trafikantëve. Përkundër disa 
raportimeve për bashkëpunim të zyrtarëve publikë në trafikim, asnjë zyrtar qeveritar nuk 
u dënua për këtë. Në fund, duhet të zbatohen mbrojtje të posaçme kundër trafikimit, 
duke përfshirë strehimoret e hapura, mbështetjen për shërbime sociale të financuara në 
mënyrë adekuate dhe mundësitë efektive për rehabilitimin afatgjatë të viktimave të 
trafikimit.  

 
 

Rekomandimet për Kosovën: Të bëjë përpjekje më energjike që t’i ndjekë, gjykojë 
dhe dënojë autorët e trafikimit për seks dhe punë, duke përfshirë zyrtarët e përfshirë në 
trafikim; ta përmirësojë trajnimin specifik kundër trafikimit për prokurorë dhe gjyqësor; të 
sigurojë që mbrojtja për punë sociale për viktima të trafikimit financohet tërësisht; ta 
zbatojë strategjinë kombëtare dhe planin për veprim kundër trafikimit të qenieve 
njerëzore për periudhën 2011-2014; ta rrisë hetimin për veprat penale të punës së 
detyruar; ta rrisë zbulimin dhe mbrojtjen për viktima të lypjes së detyruar në Kosovë; të 
sigurojë që viktimat e trafikimit lejohen të largohen nga strehimoret të pashoqëruara dhe 

sipas dëshirës; t’i financojë në mënyrë adekuate qendrat për punë sociale në nivel 
komune për viktima të trafikimit; të vazhdojë vlerësimin e programeve kundër trafikimit 
për ta siguruar efikasitetin e tyre; të sigurojë që imigrantët pa dokumente kontrollohen 
nëse janë viktima të mundshme të trafikimit para deportimit; t’i përmirësojë procedurat e 
dëmshpërblimit për t’u mundësuar viktimave të trafikimit që të kenë qasje në 
dëmshpërblim; t’i ndajë të dhënat e organeve për zbatimin e ligjit kundër trafikimit në ato 
të trafikimit për seks dhe trafikimit për punë; dhe të vazhdojë me fushata të vetëdijesimit 
publik lidhur me rreziqet e lypjes. 
 

Ndjekja 
Qeveria e Kosovës i ka përmirësuar përpjekjet e veta në zbatimin e ligjit kundër 
trafikimit në vitin 2011, përkundër numrit të madh të rasteve të pazgjidhura në gjykata 
dhe problemeve për t’i mbajtur përgjegjës zyrtarët e përfshirë në trafikim. Kosova i 
ndalon të gjitha format e trafikimit të personave në nenet 137 dhe 139 të Kodit penal të 
vitit 2004 dhe parashikon dënimin maksimal me 12 vjet burg. Këto dënime janë mjaft të 
rrepta dhe në përputhje me dënimet e parashikuara për krime të tjera të rënda, si 
dhunimi. Drejtoria e ristrukturuar e Qeverisë së Kosovës kundër trafikimit, edhe pse ka 
mungesë të pajisjeve përkatëse, vazhdoi të shërbente si agjenci speciale për zbatimin e 
ligjit kundër trafikimit, duke shtuar ekspertizën në hetimin e trafikimit. Qeveria e Kosovës 
bëri përpjekje për të rekrutuar zyrtarë të pakicës serbe në forcën policore kundër 
trafikimit dhe deri diku pati sukses në këtë, por u pengua nga tensionet politike. Në vitin 
2011, Policia e Kosovës e koordinoi punën me organe të tjera të Qeverisë së Kosovës 
në 199 raste të trafikimit, të gjitha, përveç dy rasteve, kishin të bënin me trafikim për 
seks. Policia e Kosovës i zhvilloi hetimet kundër 88 të dyshuarve për trafikim; 79 prej 
tyre u referuan në prokurori. Gjyqësori i Kosovës vazhdoi të përballej me sfida serioze 
në vitin 2011, duke përfshirë numrin e madh të rasteve të pazgjidhura. Këto pengesa 
ndikonin në shkallën e fajësimeve dhe dënimeve. Në vitin 2011, autoritetet filluan 
ndjekjen penale të 79 të dyshuarve në 22 raste të reja; në vitin 2010 pati 28 raste të reja 
dhe 81 të dyshuar. Qeveria nuk raportoi sa prej këtyre rasteve ishin raste të trafikimit 
për seks e sa ishin të trafikimit për punë. Shkalla e dënimeve në vitin 2011 u rrit. 
Qeveria raportoi se gjykatat e Kosovës i kishin dënuar 37 trafikantë, që shënon një rritje 
domethënëse nga viti 2010 kur ishin dënuar 11 trafikantë. Këta trafikantë u dënuan me 
burg prej pesë muaj deri në 5.5 vjet; 21 prej tyre u dënuan me më pak se dy vjet burg. 
Përveç dënimeve në gjykatat e qarkut të Kosovës, një kolegj i përzier i gjyqtarëve të 
Misionit të Bashkimit Evropian për Sundim të Ligjit dhe gjyqtarëve të Kosovës në 
Gjykatën e Qarkut në Prizren i dënoi shtatë kosovarë për vepra të ndryshme të krimit, 
ndër to edhe për vepra të trafikimit. Këta shtatë trafikantë u dënuan me burg ndërmjet 
një viti dhe katër vjet e një muaj. Të gjitha viktimat zyrtarisht të identifikuara të trafikimit 
bashkëpunuan gjatë hetimeve dhe i dhanë deklarata policisë. Megjithatë, OSBE-ja 
shprehu brengën lidhur me cilësinë e hetimeve dhe të ndjekjeve penale për trafikim, 
duke theksuar se juristët e Kosovës shpesh dështonin ta zbatonin drejt ligjin me fakte të 
përcaktuara në rastet e mundshme të trafikimit. Raporti konkludoi se gjyqtarët 
nganjëherë i dënonin të pandehurit nën akuzën “përpjekje” për trafikim, kur dënimi për 
trafikim do të ishte i mbështetur me fakte. Gjyqtarët dhe prokurorët gjoja se nuk ishin të 
trajnuar mirë për t’i ndjekur penalisht rastet e trafikimit. Qeveria e Kosovës bashkëpunoi 
me qeveri të huaja në 16 raste të hetimit të trafikimit ndërkombëtar. Qeveria u siguroi 
173 zyrtarëve policorë trajnim kundër trafikimit të personave si pjesë e kursit për hetime 

penale. Organet e Kosovës për zbatimin e ligjit hetuan katër raste në të cilat 
përfshiheshin katër zyrtarë qeveritarë nën akuzat për krime të lidhura me trafikimin gjatë 
periudhës raportuese. Në dy raste, Policia e Kosovës i hodhi poshtë akuzat pas 
konsultimeve me prokurorinë e qarkut të Kosovës. Dy rastet e tjera në të cilat 
përfshiheshin zyrtarët qeveritarë mbetën në hetim e sipër. Nuk pati ndjekje penale apo 
dënime të zyrtarëve qeveritarë të dyshuar për krime të lidhura me trafikimin. 
 
Mbrojtja 
Qeveria e Kosovës vazhdoi përpjekjet për t’i mbrojtur viktimat e trafikimit, duke zbatuar 
direktivat zyrtare për identifikimin e viktimave të trafikimit. Qeveria zbatoi “Standardet 
minimale të kujdesit për viktima të trafikimit” dhe “Procedurat standarde të operimit” 
duke theksuar detyrimet e zyrtarëve shtetërorë dhe të OJQ-ve për kujdes dhe trajtim të 
viktimave të trafikimit. Këto direktiva i përcaktojnë standardet e përqendruara në viktima 
për hetim dhe mbrojtje, si sigurimi i avokatit për secilën viktimë që sillet në stacion 
policor. Sipas OJQ-ve dhe organizatave qeveritare ndërkombëtare, procesi i referimit i 
Qeverisë së Kosovës përgjithësisht zbatohej. OJQ-të vërejtën se fëmijët që 
identifikoheshin si viktima të trafikimit trajtoheshin në mënyrë të drejtë nga organet. 
Megjithatë, fëmijët e përfshirë në lypje zakonisht nuk identifikoheshin si viktima të 
trafikimit. Zyrtarët e Qeverisë së Kosovës i gjurmuan problemet në identifikimin e 
fëmijëve lypës si viktima të trafikimit për faktin që lypja klasifikohet si sjellje e keqe, e jo 
vepër penale e trafikimit; rishikimet e propozuara të kodit penal do ta përmirësojnë këtë 
klasifikim. Qeveria e Kosovës i mbështeti nëntë strehimore që i strehonin viktimat e 
trafikimit, duke përfshirë një strehimore specifike të trafikimit të sigurisë së lartë, një 
strehimore të specializuar për fëmijë dhe një strehimore kushtuar rehabilitimit afatgjatë 
të viktimave të trafikimit. Nëpërmjet këtyre strehimoreve, Qeveria ofroi kujdes si strehim, 
kujdes mjekësor, veshmbathje, këshillim dhe ndihmë juridike e edukative. Me 
përjashtim nga njëra strehimore, viktimat e strehuara në strehimoret e tjera nuk mund të 
dilnin jashtë pa shoqërues. Strehimoret nuk ofronin kujdes për viktimat meshkuj të 
trafikimit, por Qeveria pati zhvilluar një plan për ndërtimin e një strehimoreje të re në 
vitin 2013, ku do të strehohen meshkujt dhe viktimat e trafikimit me aftësi të kufizuar 
fizike. Qeveria siguroi financim për 50 për qind të të gjitha shërbimeve të drejtpërdrejta 
për të gjitha viktimat e trafikimit në të gjitha strehimoret, por jo për të gjitha shpenzimet 
operative të strehimoreve të drejtuara nga OJQ-të. Policia e Kosovës i identifikoi 39 
viktima të trafikimit dhe 27 prej tyre i drejtoi në strehimore. Qeveria identifikoi numër të 
njëjtë të viktimave në vitin 2009. Në vitin 2011, Qeveria e Kosovës siguroi ndihma për 
viktima të trafikimit në vlerë prej 153.000 dollarëve amerikanë, që shënon rënie në 
krahasim me 216.234 dollarë amerikanë të siguruar për kujdesin për viktimat në vitin 
2010. Qeveria e Kosovës vazhdoi të ofronte stimulime tatimore për bizneset që ofronin 
mundësi punësimi për viktimat e trafikimit, edhe pse asnjë nuk u punësua gjatë vitit 
2011. Edhe pse Kodi i procedurës penale të Kosovës parasheh dëmshpërblimin e 
viktimave, që në teori do të mund t’i kompensonte viktimat e trafikimit, fondi për këtë 
nuk është financuar kurrë dhe as që është caktuar administratori për ta menaxhuar atë. 
Ngjashëm, edhe pse Kodi i procedurës penale lejon konfiskimin e pasurisë, ky 
mekanizëm është përdorur rrallë. Përkundër një studimi të Qeverisë që i identifikoi 100 
fëmijë lypës, Qeveria i identifikoi vetëm disa prej këtyre fëmijëve lypës shumë të cenuar 

si viktima të trafikimit. Qeveria e Kosovës mori pjesë në task forcat e drejtuara nga 
OJQ-të për t’i diskutuar rastet e fëmijëve në rrezik, duke përfshirë fëmijët lypës. 
 
 
Parandalimi 
Qeveria e Kosovës tregoi përpjekje të forta për ta parandaluar trafikimin e personave 
gjatë këtij viti, duke themeluar një linjë të drejtpërdrejtë telefonike kundër trafikimit dhe 
duke vazhduar me fushata kreative për ngritjen e vetëdijesimit publik. Qeveria e 
Kosovës iu bashkua OSBE-së në themelimin e një linje të ndihmës kundër trafikimit dhe 
dhunës në familje në tetor të vitit 2011. Që nga themelimi i saj, operatorët e linjës së 
ndihmës kanë pranuar rreth 80 thirrje telefonike nga individët që kërkonin informata për 
trafikim dhe dhunë në familje dhe që kërkonin këshillime në raste të mundshme të 
trafikimit dhe dhunës në familje. Në shtator dhe tetor të vitit 2011, Qeveria e Kosovës 
përsëri pati një fushatë intensive njëmujore kundër trafikimit me TV dhe radio spote, 
gara të të rinjve në vizatim dhe ese kundër trafikimit, kontakte në shkolla dhe fushata të 
pllakateve. Në pranverë të vitit 2011, Ministria e Arsimit, Shkencës dhe Teknologjisë 
vazhdoi programin e vet të edukimit qytetar kundër trafikimit “Shkathtësi për jetë” në 
shkollat e Kosovës. Në gusht të vitit 2011, Qeveria e Kosovës miratoi një plan veprimi 
kundër trafikimit për periudhën 2011-2014. Qeveria bashkëpunoi me OJQ-të dhe 
organizatat ndërkombëtare në zhvillimin e këtij plani. Grupi punues ndërministror i 
Qeverisë së Kosovës takohej çdo muaj për t’i koordinuar përpjekjet e qeverisë për 
luftimin e trafikimit; nëngrupet punuese që trajtonin parandalimin, mbrojtjen, ndjekjen 
penale dhe trafikimin e fëmijëve gjithashtu takoheshin rregullisht. Qeveria e Kosovës 
raportoi se kishte bërë përpjekje për ta ulur kërkesën për seks komercial përmes 
arrestimit të klientëve të prostitutave. 


